
mailto:scienceproblems.uz@gmail.com
https://t.me/scienceproblems_uz

Kirish. Oʻzbekiston mustaqillikka erishgandan soʻng, milliy qadriyatlar va madaniy 

merosga boʻlgan e’tibor davlat siyosati darajasiga koʻtarilib, ularga boʻlgan munosabat oʻzgardi. 

Jumladan, madaniy meros obyektlarini saqlash, restavratsiya va konservatsiya qilish hamda 

ulardan foydalanish borasida keng qamrovli islohotlar amalga oshirilmoqda. Respublika 

hududida saqlanib qolgan madaniy meros obyektlari (me’moriy inshootlar, arxeologiya 

obyektlari va boshqalar)ni saqlash, muhofaza qilish, ulardan ichki va xalqaro sayyohlikni 

rivojlantirishda hamda madaniy-ma’rifiy maqsadlarda foydalanish alohida ilmiy yondashuvni 

talab qiladi.  

Oʻzbekiston Respublikasi Prezidentining 2018-yil 28-noyabrdagi PQ–4038-son 

“Oʻzbekiston Respublikasida milliy madaniyatni yanada rivojlantirish konsepsiyasini 

tasdiqlash toʻgʻrisida”gi va 2018-yil 19-dekabrdagi PQ–4068-son “Moddiy madaniy meros 

obyektlarini muhofaza qilish sohasidagi faoliyatni tubdan takomillashtirish chora-tadbirlari 

toʻgʻrisida”gi Qarorlari, Oʻzbekiston Respublikasi Prezidentining 2018-yil 10-sentyabrdagi F–

5361-son “Alohida muhim ijtimoiy, madaniy va tarixiy ahamiyatga ega boʻlgan obyektlarni 

qurish, restavratsiya, rekonstruktsiya qilish va mukammal ta’mirlash boʻyicha qoʻshimcha 

chora-tadbirlar toʻgʻrisida”gi farmoyishi hamda Oʻzbekiston Respublikasi Vazirlar 

Mahkamasining 2014-yil 21-iyuldagi VMQ–200-son “Moddiy madaniy va arxeologiya merosi 

obyektlarini muhofaza qilish va ulardan foydalanishni yanada takomillashtirish yuzasidan 

qoʻshimcha chora-tadbirlar toʻgʻrisida”gi qarori va boshqa koʻplab huquqiy hujjatlar 

respublikadagi tarixiy-madaniy meros obyektlarini yanada chuqurroq tadqiq etishni taqozo 

qiladi [1.]. 

Adabiyotlar tahlili va metodlari. Maqola umum qabul qilingan tarixiy metodlar: 

tarixiylik tamoyili, qiyosiy tahlil, tizimlashtirish, tasniflash, muammoviy-xronologik, xolislik 

tamoyillari asosida yoritilgan. 

Oʻzbekistonda tarixiy-me’moriy inshootlar, madaniy meros obyektlarini tadqiq etish 

chor Rossiyasi mustamlakachiligi davriga borib taqaladi. Sovet mustabid tuzumi davrida ham 

mazkur muammo boʻyicha koʻplab tadqiqot ishlari olib borilgan. Jumladan, Yu.R.Raxmatullaev, 

I.M.Azimov, R.Seitovalarning dissertatsiyalarida Oʻzbekistonda madaniy meros obyektlarini 

oʻrganish, saqlash bilan bogʻliq ayrim muammolar tadqiq etilgan. Oʻzbekiston mustaqillikni 

qoʻlga kiritgandan soʻng, madaniy meros obyektlarini muhofaza qilish muammolari boʻyicha 

A.Haqqulov, P.Sh.Zohidov, M.Q.Ahmedovlar [2]ning asarlari yaratildi. Shu bilan birga, 

M.A.Mirzaev, X.S.Islomxoʻjaev, A.R.Abriev, M.F.Rasulovlar[3]ning ilmiy-tadqiqotlari ham 

respublikadagi madaniy meros obyektlari muammolariga bagʻishlangan. 

Natijalar va muhokamalar. Oʻzbekiston insoniyat tarixining beshiklaridan biri 

hisoblanadi. Mamlakat Teshiktosh, Selungur, Obirahmat, Afrosiyob, Varaxsha kabi 

insoniyatning eng qadimgi manzilgohlari; Kushon, Qadimgi Xorazm, Baktriya, Soʻgʻd, Qangʻ kabi 

koʻhna davlatchilik an’analari mavjud boʻlgan hudud hisoblanadi. Tarixdan ma’lumki, bu 

hududda aniq (ayniqsa, matematika va astronomiya), tabiiy (geografiya, biologiya, kimyo, 

tibbiyot, dorishunoslik va boshqalar), ijtimoiy-gumanitar (falsafa, siyosatshunoslik, 

psixologiya, pedagogika, axloqshunoslik va boshqalar), islom ta’limoti (fiqhshunoslik, 

hadisshunoslik, kalom ilmi, tasavvuf) kabi fan sohalarida ulkan yutuqlarga erishgan va dunyo 

sivilizatsiyasi rivojiga katta hissa qoʻshgan talay olimlar yashagan. 

 Xalifa Usmon topshirigʻiga binoan kiyik terisiga bitilgan muqaddas Qur’on kitobi 

(“Usmon mus’hafi”); yurtimizda tugʻilib oʻsgan allomalarning ilm-fan sohasidagi erishgan 

yutuqlari; Jaloliddin Manguberdi, Amir Temur, Bobur Mirzo kabi ajdodlarimiz faoliyati dunyo 

ahlini lol qoldirib kelmoqda. Oʻzbekiston mustaqillikka erishgandan keyin, har bir viloyatda 

oʻziga xos sayyohlik brendi yaratildi. 

1993-yilda Oʻzbekiston Jahon sayyohlik tashkiloti (UNWTO – United Nations World 

Tourism Organization)ga a’zo boʻlgan. Lekin, respublikada hali sayyohlik imkoniyatlari toʻliq 

ishga solinmagan. Oʻzbekiston Butun jahon sayyohlik va sayohatlar boʻyicha kengashi 

(BTSK)ning baholariga koʻra, sayyohlar kelishi borasida dunyo mamlakatlari orasida 150-

oʻrinni egallab, uning hissasiga umumiy sayyohlar oqimining 0,2 foizi (bu boradagi respublika 

salohiyati 2,2 foiz) toʻgʻri kelmoqda [3.]. Hozirgi paytda mamlakatda xalqaro sayyohlikning 

rivojlanishi uchun mavjud imkoniyatlarni toʻliq ishga solish juda muhimdir. Yer yuzi boʻylab 

safarga otlanayotgan 900 mln ga yaqin sayyohning juda ham ozchilik qismi Oʻzbekiston, 

umuman Markaziy Osiyo davlatlari haqida tasavvurga ega. Oddiy sayyohlar u yoqda tursin, 

hatto, mamlakatimizga tashrif buyurayotgan koʻplab mashhur davlat, jamoat, adabiyot va 

san’at arboblari ham Oʻzbekistonni endi asta-sekin kashf eta boshlashdi. 

Mustaqillik yillarida respublikada sayyohlik sohasini rivojlantirish uchun barcha kerakli 

huquqiy-me’yoriy hujjatlar [4.] ishlab chiqildi va mazkur jarayon uzluksiz davom etmoqda. 

Respublikada xalqaro sayyohlik rivojlangan mamlakatlar tajribasiga tayanib, oʻzining 

milliy modeliga asoslangan sayyohlikni shakllantirish uchun harakat qilinmoqda. Bu model 

ichki imkoniyatlarga, oʻzbek xalqining mentalitetiga va jahon standartlariga mos keladigan 

talablarni hisobga olgan holda amalga oshirilishi lozimligi ta’kidlanmoqda. 

Oʻzbekistonda xalqaro va ichki, ziyorat sayyohligining rivojlanishiga alohida e’tibor 

qaratilayotganligi munosabati bilan viloyatlardagi tarixiy ahamiyatga ega boʻlgan tarixiy-

madaniy obyektlarga yangi sayyohlik yoʻnalishlari ochilmoqda. Buning uchun viloyatlarda keng 

imkoniyatlar mavjud. Hozirda mamlakatda 180 dan ortiq xalqaro sayyohlik yoʻnalishlarining 

140 tasi aynan tarixiy-madaniy meros obyektlari bilan bogʻliqdir [5.]. Bu sohadagi keyingi 

islohotlar koʻplab yangi sayyohlik yoʻnalishlarini ochish uchun keng imkoniyatlar yaratmoqda. 

Oʻzbekiston Respublikasi Prezidenti farmoni [6.]ga binoan “Oʻzbekturizm” Milliy 

kompaniyasi, Madaniyat ishlari vazirligi, Fanlar akademiyasi, yodgorliklarni muhofaza qilish 

respublika jamiyati hamkorlikda Buyuk ipak yoʻlidagi koʻhna shaharlarda joylashgan me’moriy, 

arxeologik, tarixiy va madaniy yodgorliklarni qayta tiklash, obodonlashtirish hamda 

foydalanish boʻyicha “Meros” dasturi ishlab chiqildi. 

Dasturda YUNESKO, Xalqaro sayyohlik tashkiloti va boshqa xalqaro tashkilotlarni 

Oʻzbekistonda sohani rivojlantirishga jalb etish, sayyohlarga xizmat koʻrsatishni xalqaro 

darajaga koʻtarish, sayyohlik infrastrukturasini har tomonlama rivojlantirish kabi masalalar oʻz 

aksini topgan. 

1999-yilda “Sayyohlik toʻgʻrisida”gi Qonunning qabul qilinishi respublikada sohadagi 

huquqiy munosabatlarni tartibga solish bilan birgalikda, uni rivojlantirish istiqbollarini davlat 

siyosati darajasida belgilash vazifasini qoʻydi. 

1999-yil Toshkentda Butun jahon sayyohlik tashkiloti Yevropa komissiyasining 34-

yigʻilishi hamda YUNESKOning sayyohlik va madaniyat boʻyicha xalqaro seminari oʻtkazilib, 

mazkur seminarda deklaratsiya qabul qilindi [7.]. 



SCIENCEPROBLEMS.UZ-Ижтимоий-гуманитар фанларнинг долзарб муаммолари № S/4 (3) – 2023  

 

40 

Oʻzbekistonda xalqaro va ichki sayyohlik industriyasini rivojlantirish imkoniyatlari juda 

keng hamda turli-tumandir. Mazkur sohani rivojlantirishda respublikadagi madaniy meros 

obyektlari alohida ahamiyat kasb etadi. Hozirgi kunda respublikadagi koʻplab moddiy-madaniy 

yodgorliklar YUNESKO roʻyxatiga kiritilgan boʻlib, ular alohida muhofazani talab etadi. Bu 

madaniy meros obyektlari noyobligi, jozibadorligi, oʻzbek xalqining milliy mentaliteti va 

qadriyatlarini oʻzida mujassamlashtirganligi bilan sayyohlarni oʻziga jalb qiladi.  

Oʻzbekiston Respublikasi Prezidenti tomonidan qabul qilingan PQ-3509-sonli qaror [8.] 

chet el fuqarolari hamda sayyohlari uchun viza rejimini yengillashtirish borasidagi dadil qadam 

boʻldi. 

Yuqorida keltirib oʻtilgan huquqiy hujjatlarning amaliy samarasi hozirgi kunda oʻz 

natijasini koʻrsatmoqda. Masalan, oxirgi besh yilda Oʻzbekistonga kelgan sayyohlar oqimi 72 

foizga oʻsgan [9.]. Mamlakatda sayyohlik sohasidagi islohotlar chet el ommaviy-axborot 

vositalarida ham oʻz aksini topmoqda. 2018-yilning yozida AQShning dunyoga mashhur 

“Lonely Planet” jurnali “Osiyodagi sayohat uchun eng maqbul joylar reytingi”ni e’lon qildi. 

Oʻzbekiston ilk bor mazkur roʻyxatga kiritilib, Janubiy Koreyadan keyin ikkinchi oʻrinni egalladi. 

Mamlakat oʻzining jozibadorligi boʻyicha Vetnam, Yaponiya, Tailand, Nepal, Shri-Lanka, Xitoy 

va Indoneziya singari davlatlardan yuqoriroq pogʻonada qayd etildi [10.]. Jurnal saytida 

Kanadaning “G Adventures” sayyohlik kompaniyasi ekspertlari fikri asosida 2019-yilda eng 

ommabop boʻladigan 10 ta sayyohlik yoʻnalish e’lon qilindi. Oʻntalikda birinchi pogʻonani 

Yaponiya, ikkinchi pogʻonani esa Oʻzbekiston egalladi [9.]. Buyuk Britaniyaning nufuzli “The 

Telegraf” gazetasida e’lon qilingan “2019-yilda borish lozim boʻlgan 10 ta mamlakat” roʻyxatida 

Oʻzbekiston birinchi oʻrindan joy olgan [11.]. 

Chet el ommaviy axborot vositalari Oʻzbekistonda sayyohlik borasida tarqatgan 

ma’lumotlari tahlil qilinganda, reklama sifatida koʻproq madaniy meros obyektlari (asosan 

Samarqand, Buxoro, Xiva, Shahrisabzdagi) targʻib qilinganligi ma’lum boʻladi.  

Ma’lumotlar tahlili shuni koʻrsatdiki, madaniy meros obyektlaridan sayyohlik sohasida 

foydalanish borasida erishilgan yutuqlar bilan birga, talaygina muammolar ham koʻzga 

tashlanadi. Jumladan, sayyohlarni jalb qilishda ayrim viloyatlar ijobiy natijalarga erisha 

olmaypati. Sababi, koʻplab me’moriy obidalar ilmiy asosda tadqiq etilib, yakuniy xulosaga 

kelinmagan, ular joylashgan hududlar xaritasi tuzilmagan, sayyohlarni oʻziga jalb qilishi 

mumkin boʻlgan ayrim madaniy meros obyektlariga sayyohlik yoʻnalishlari ochilmagan. 

Bundan tashqari, tarixiy-madaniy obyektlar hududlarida xalqaro me’yorlarga javob beradigan 

sayyohlik infratuzilmasi yaratilmagan. 

Xulosalar. Masala yuzasidan quyidagicha xulosalarga kelindi: 

− respublikada xalqaro sayyohlikni rivojlantirish, sohaning asosiy obyektlari 

boʻlgan madaniy meros obyektlarini saqlash, restavratsiya va konservatsiya qilish hamda 

ulardan foydalanish borasida keng qamrovli islohotlar amalga oshirilmoqda; 

− ilmiy-tadqiqotlar natijasida tarixining yangi-yangi sahifalari oʻzbek xalqining 

ma’naviy, madaniy va ilmiy salohiyatini butun dunyoga namoyish qilmoqda va oʻz navbatida, 

oʻzbek millatining jahon sivilizatsiyasida tutgan oʻrnini yanada mustahkamlanishiga asos 

boʻlmoqda; 

− ajdodlar yaratgan madaniy-ma’naviy meros butun jahon madaniyati ravnaqiga 

ulkan hissa qoʻshgan umumbashariy qadriyatlar sifatida tan olinmoqda; 

− respublikada, xususan, Fargʻona vodiysida aziz avliyolar, piru komillar abadiy 

qoʻnim topgan koʻplab ziyoratgohlar hali toʻliq oʻrganilib, yakuniy ilmiy xulosaga kelingani yoʻq. 

Bu masala tarixchilar uchun keng tadqiqot obyekti sifatida dolzarb ahamiyat kasb etadi.  

